
Уй хўжаликларининг даромадлари аъзоларнинг ижтимоий-иқтисодий ҳаётдаги 

натижаларини белгилашда муҳим ўрин тутади уларнинг барча функциялари у ёки бу даражада 

бир-бири билан боғлиқ ва айни пайтда бир-бирини тақозо қилади. Бунда уй хўжаликларининг 

функциялари ўзининг йўналишига кўра: уй хўжаликларининг ички эҳтиѐжларига ва ташқи 

жиҳатларига, ёхуд жамиятга йўналтирилган бўлади1. 

Уй хўжаликларининг хулқ-атвори 1950 йилдан бошлаб кенг доирада, 1970 йиллардан 

бошлаб эса кўплаб нашрларда никоҳ ва туғилишнинг қандай кечиши, бандлик ва таълимга оид 

бир қатор мақолалар чоп этилди. Хусусан, Г.Беккернинг никоҳ бозорини таҳлил қилиш бўйича 

новаторлик иши, 1974 йилда “Оила иқтисодиёти” номли илмий ишлар тўплами Т.Шульц таҳрири 

остида нашр этилди. Г.Беккернинг 1981 йилда “Оила ҳақида трактат” номли асарининг биринчиси 

нашрдан чиқди. Шундан буён уй хўжаликлари хулқ-атворини таҳлил қилишнинг иқтисодий 

ёндашувлари бўйича (Cигно, 1991; Коореман, Вундеринк, 1997; Бровнинг, Чиаппори, Вэисс, 2014) 

кўплаб асарлар нашр қилинди, аммо, уларнинг барчаси Г.Беккернинг инсоннинг ҳатти-ҳаракати 

(Беккер, 2003, 28–48 б.) ва унинг оила иқтисодиёти (Беккер, 1991) бўйича фундаментал 

тадқиқотларига асосланган. 

Бироқ, иқтисодиётнинг модернизациялашуви жараёнида уй хўжаликларининг тадбиркорлик 

фаолиятидаги янги жиҳатларини очиб бериш, ишлаб чиқариш харажатлари ва даромадлари 

шаклланишининг ўзига хос хусусиятларини аниқлаш ва иқтисодий фаоллигини оширишда давлат 

томонидан қўллаб-қувватлаш тизимини такомиллаштириш талаблари мазкур соҳада илмий 

тадқиқотлар олиб боришни тақозо этмоқда. 

“Уй хўжалиги” ва “оила” атамалари доимо бирга ишлатилганлиги ёки бирининг ўрнига бири 

ишлатилганлиги боис амалий ҳаётда уларни бир хил тушунча сифатида қарашади, аммо назарий 

жиҳатдан уларни чалкаштириб юбориш хато натижа беради. Уй хўжалиги ва оиланинг белгилари 

аксарият ҳолларда бир-бирига тўғри келса-да, оила уй хўжалигининг асосини ташкил қилади. Уй 

 
1 Ғ.И.Бердиев Миллий иқтисодиётда уй хўжаликлари иқтисодий фаоллигини оширишнинг назарий асосларини 

такомиллаштириш. Иқтисодиёт фанлари бўйича фалсафа доктори (PhD) диссертацияси автореферати. –Г., 2020. -28 

б. 

https://gospodarkainnowacje.pl 

хўжалиги ва оила ўртасидаги асосий фарқлар қуйида келтирилади: 

- бир киши билан уй хўжалиги ташкил бўлаолади, лекин у оила бўла олмайди; 

- уй хўжалиги аъзолари қариндошлик алоқаси бўлмаган инсонлар таркибидан иборат 

бўлиши мумкин. 

Оила эркак ва аёлнинг ихтиёрий равишда никоҳланиб тузган иттифоқи бўлиб, оила билан 

боғлиқ масалаларни ўзаро тенглик ва келишув асосида амалга оширади, ҳамда унда оила 

аъзоларининг ҳуқуқ ва манфаатларини ҳимоя қилиш тамойиллари устувор аҳамиятга эга. 

Шу боисдан ҳам уй хўжалиги атамаси кенгроқ тушунчага эга бўлиб, уни уй ишини юритиш 

(уй иқтисоди) атамаси билан ҳам адаштирмаслик лозим. Уй хўжалигини юритиш ўз ичига унинг 

аъзолари жисмоний ва ақлий қобилиятларидан фойдаланиб уй ичида юритиладиган хўжалик 

фаолиятини, яъни: уйни ва унга туташ ҳудудни тоза ва озода сақлаш, овқат тайёрлаш, оила 

аъзоларига ғамхўрлик қилиш, уй ҳайвонларига қарашларни ҳам ўз ичига олади. Оила атамаси 

ижтимоий категория, уй хўжалиги атамаси эса, иқтисодий категориядир. 

Уй хўжаликлари аслида мураккаб категория бўлиб, энг катта хўжалик субъектидир, барча 

аҳолининг фаровонлиги кўп жиҳатдан уларнинг фаолияти натижаларига боғлиқ. Айниқса 

ижтимоий такрор ишлаб чиқариш депсинишга юз тутганда, миллий ишлаб чиқаришнинг 

инқирози аҳолининг ҳаётий эҳтиёжларини қондириш даражасининг пасайишига олиб келган 

вақтда, уй хўжаликларининг фаоллиги алоҳида аҳамият касб этади. Бундай ҳолатларда уй 

шароитида аҳоли мослашувининг муҳим йўналиши уй хўжаликлари фаолиятини ҳар томонлама 

фаоллаштириш ва интенсивлаштириш муҳим ҳисобланади. Аҳолининг ўз-ўзини банд қилиш 

тадбири туфайли мамлакат олдида доимо мавжуд бўлиб турадиган бандлик, камбағаллик, 

даромаднинг тенгсизлиги каби кўплаб муаммоларнинг бартараф этилишига эришилади,  

шунингдек қишлоқ хўжалик маҳсулотларини ишлаб чиқаришда барча субъектлар ичида 

рақобатнинг кучайиши натижасида ички ва ташқи омиллар таъсирларига мослашувчанлик юзага 

келади. 

Аграр секторда макроиқтисодий барқарорлик ва аҳоли реал даромадларининг ўсишини 

таъминламасдан туриб аграр ишлаб чиқариш ҳажмини кўпайтириш мумкин эмас2. 

Қишлоқ хўжалиги дунёда ҳеч нарса ўрнини боса олмайдиган истеъмол товарларининг 

асосий ишлаб чиқарувчисидир, дунёда кўплаб мамлакатлар иқтисодиётининг асосини қишлоқ 

хўжалигида етиштириладиган маҳсулот ва хизматлар ташкил этади. Шунингдек, аҳолининг 

аксарият қисми қишлоқ хўжалигида яшаганлиги боис, унда расмий ва норасмий тарзда банд 

бўлади, бунда даромаднинг кўп ёки камлиги долзарб аҳамият касб этади. Уй хўжаликлари 

даромадлари ва харажатлари ўртасидаги узвий боғлиқлик, биринчи навбатда, харажатлар таркиби 

ва ҳажмининг даромадлар таркиби ва ҳажмига боғлиқлиги билан изоҳланади. 

Уй хўжаликлари даромадлари - бу ижтимоий манбалардан олинадиган бепул ёки имтиёзли 

хизматлар нархини ҳисобга олган ҳолда, уларнинг барча даромад манбаларидан олинадиган пул 

маблағлари ва натурал даромадларнинг умумий миқдоридир, улар даромадлар олиниш шаклига 

кўра нақд ва натурал шаклга бўлинади. Ривожланган бозор муносабатлари мавжуд бўлган ҳар 

қандай мамлакатда аҳолининг катта қисми иқтисодиётнинг давлат ёки хусусий тадбиркорлик 

 
2 Мўминов Шерзод Холмирзаевичнинг “Бозор иқтисодиётига ўтиш шароитида Ўзбекистон аграр сектор 
экспорт салоҳиятини ривожлантириш” (мева-сабзавотчилик қуйи мажмуаси маҳсулотлари мисолида) 
номли номзодлик диссертация иши. Тошкент. 2005 йил. (ЭР: http://diss.natlib.uz/ru-
RU/ResearchWork/OnlineView/30297) . 

соҳаларида банддир, шунинг учун пул даромадлари шак-шубҳасиз натурал даромадга нисбатан 

устунлик қилади. Афсуски, статистик тадқиқотлар шунчаки уй хўжаликлари пул 

даромадларининг умумий миқдорини аниқлашга имкон беради, холос. 

Уй хўжаликлари натурал даромадларининг алоҳида маҳсулотлар ва уларнинг гуруҳлари 

бўйича танлама кузатувлари Ўзбекистон Республикасида анъанавий равишда маълум маҳсулот 

турлари бўйича жумладан, масалан, картошка, сабзавот, полиз экинлари, мева ва резаворлар учун 

ўтказилган, бунда натурал даромаднинг роли юқори бўлиб келган ва бу ҳолат ҳалигача сақланиб 

қолмоқда. 

Иқтисодиётнинг хусусий ва давлат секторида ишловчиларнинг пул даромадлари пастлиги 

натижасида, иш билан банд бўлганларнинг катта қисми бир вақтнинг ўзида ўз истеъмоли учун 

озиқ-овқат маҳсулотларини етиштириб берадиган ёрдамчи хўжаликларига эҳтиёж сезишади. 

Бироқ бундай хўжаликларда ишлаб чиқариш жараёнларининг механизация даражаси пастлиги 

интенсив меҳнатнинг йўқлиги, агротехнологик жараётнлар кам қўлланилаётганлиги натижасида 

меҳнат харажатлари юқорилиги номутоносибликни вужудга келтирмоқда. 

Уй хўжаликларининг пул даромадлари қуйидаги манбалардан иборат: 

- тадбиркорлик фаолиятидан даромад; 

- меҳнат ҳақи; 

- ижтимоий тўловлар; 

- мол-мулкдан олинадиган даромадлар; 

- бошқа даромадлар. 

Пул даромадлари таркибида қуйидаги асосий манбаларни ажратиб кўрсатиш мақсадга 

мувофиқ бўлади: 

- иш ҳақи, турли хил ҳисоб-китоблар ва қўшимча тўловлар билан бирга; 

- пенсия, нафақа, стипендия ва бошқа суғурта ва ижтимоий тўловлар; 

- тадбиркорлик фаолиятидан даромадлар; 

- шахсий мулк ва молия-кредит секторида пул маблағларини жамғариш билан боғлиқ 

операциялардан келадиган даромад. 

Уй хўжаликларининг меҳнат фаолияти натижасида олинган даромад ва қабул қилинган 

даромад бир-биридан кескин фарқ қилади, ижтимоий суғурта бадаллари ва корхона фойдасига 

солиқлар туфайли олинган даромадларнинг барчаси ҳам уй хўжаликларининг даромадларига 

келиб қўшилмайди. 

Бошқа томондан қараганда уй хўжаликлари томонидан олинган даромадларнинг барчаси 

ҳам меҳнат фаолияти натижаси ҳисобланмайди, чунки буларга ижтимоий таъминот ва бахтсиз 

ҳодисалар учун тўловлар, ногиронлик нафақалари ва бошқа ижтимоий ёрдам турларини ўз ичига 

олган трансфертлар киритилади. 

